
વિદાય






અરે ના ના! અરે ના ના! કાંઈ એ વદવું નથી!

ભલે જા તું! ભલે જા તું! પાછળે પળવું નથી!



સુખે જા તું, વ્હાલી! તુજ દિલ તને જ્યાં લઈ જતું,

બહુ ચ્હાજે તેને જિગર તુજ જેમાં ઠરી શક્યું;

નહીં આવું આડે, અહિત તુજ ઈચ્છું નવ કદી,

નડે આ દુર્ભાગી પ્રીતિ તુજ પ્રીતિને કદિ નહીં.



શીખી મીઠી પ્રીતિ જગત પર સૌન્દર્ય જનમે,

ચહાવું ને ચ્હાવું જનમથી જ સૌન્દર્ય સમજે;

શીખાવે શું તેને પ્રણય હીનભાગી હ્રદય આ?

તું માટે નિર્માયું જનહ્રદયતખ્તે વિહરવા.



તને ચાહું એમાં નવીન કથાવાનું નવ કશું,

હશે કિન્તુ તેનો પ્રણય અધિકો તું ઉપર કૈં;

અરે મ્હારી પ્રીતિ અધિક નવ હાવાં થઈ શકે,

હજો તેની પ્રીતિ અધિકી અધિકી તું પર સદા.



તને ચાહું આખું નકી નકી વિશાળું જગત ત્યાં,

દિવાનો ત્હારો એ અધિક મુજથી એક જ હશે;

દિવાના ત્હારાને અરર! નવ બેહાલ કરજે,

તહીં મ્હારા ઘાનું સ્મરણ કરીને તું અટકજે.



વિલાસો તે હૈયે અધિક મુજ હૈયાથી મળશે,

ફકીરી ઝોળી શું મમ જિગર તો ખાકમય છે;

નકી દુર્ભાગી તે મુજ દિલથી જે બાથ ભીડતું,

બન્યું છે કૈં એવું હજુ સુધી પ્રિયે! આ હ્રદયનું.



ઉદાસી ઊંડીની મમ હ્રદયને સોબત - અરે!

મને ચ્હાનારાં સૌ - અરર! પડતાં એ જ વમળે;

સુખોની આશાથી પ્રણય કરનારાં દુઃખી થતાં,

અરે! આ હૈયાને વધુ દુઃખ દઈ સૌ દૂર જતાં.



તને તે હૈયામાં મધુર રસનો મેળ મળશે;

અમી જેવી ત્યાંથી તુજ તરફ મીઠાશ ગળશે;

